
Òlga Kùklińskô Klasa III-IV spòdleczny szkòłë 
(2 ùczbòwé gòdzënë)

Dzél 6. Klabaternik 
Hej, żeglujże, żeglarzu!

Mòrze je wiedno piãkné, ale téż grozné w kòżdim cządze 
rokù. Czë to je zëma, lato czë zymk, wiedno wôrt je przëja-
chac na mòrsczi sztrąd i òdetchnąc swiéżim, czëstim lëftã. 
Môlowi lëdze, co żëją nad mòrzã òd dzecynnëch lat, wie-
dzą równak bëlno, że Bôłt mô téż swòje krëjamnotë…

- Chcôłbëm bëc żeglarzã! To mùszi bëc fejn robòta – prawił do 
wùjë Môrcën, trzëmającë w rãkach môłi, drzewiany bôt przed 
sztócëkã kùpiony w krómie z pamiątkama w rëbacczim pòrce. 
- Mëslisz, że to je leno takô prostô i  letkô robòta? Nie jem 
taczi gwësny – òdpòwiedzôł mù wùja Łukôsz, z  letczim 
ùsmiéchã na lëpach.
- Jo, taczi żeglôrz to miôł czedës fejn żëcé, płiwôł pò mòrzach, 
biôtkòwôł sã z piratama, dobiwôł skarbë. Ni mùszôł chòdzëc 
do szkòłë – cygnął dali Môrcën, jaż doszlë w kùńcu na sztrąd, 
chòc zëmòwé wiodro dôwało fest ò se znac. 
- Alana, dôwno jem nie widzôł taczégò sztormòwégò wichru! 
Jaczi trzôsk, jaczé wiôldżé wałë! – wrzeszczôł knôp, zdrzącë 
na wzbùrzoné wòdë Bôłtu, czej ju stanãlë na sztrądze.
- Terôzka të dopiérze widzysz, jak to je, czej na mòrzu je 
prôwdzëwi sztorm. To je wiôlgô mòc – rzekł głosno wùja. 
Dali të bë chcôł bëc żeglarzã, czej widzysz tak cos?
- Nawetka jesz barżi! Bëc na statkù, czej je glada i  czej je 
bùrzô! Tak robi prôwdzëwi żeglôrz!
- Jo? A skądka të wiész, doch më ni mómë niżódnégò żegla-
rza w familii? 
- Wùja, z  ksążków jô to wiém! Z ksążków ò piratach i  ka-
szëbsczich Klabaternikach.
- Żëcé to nie je ksążka, Môrcënkù. Wiész, jak wiele lëdzy 
zdżinãło hewò w  ti wòdze? Żeglowanié to je baro drãgô 
robòta dlô òdwôżnëch i mądrëch lëdzy.
- Jô taczim prawie chcã bëc. A do të jesz chcã miec na òkrãce 
nôlepszégò Klabaternika.
- Widzã, że të bëlno znajesz naje kaszëbsczé dëchë. Taczi 
Klabaternik na òkrãce to je prôwdzëwi skôrb dlô całi załodżi.

Môrcën wëcygnął skrëti w  czeszeni môłi drzewiany 
òkrãt i pòłożił gò z wiôldżim ùwôżanim na piôskù. 
- Na tim òkrãce na gwës mieszkô ju jaczis dobri Klabater-
nik – pòwiedzôł z przekònanim. – Mój gwôsny Klabaternik!
- Jo… Tej jaczi òn wedle cebie je? Nen twój gwôsny Klabater-
nik, he? – wëszczérzôł sã letkò z knôpa wùja Łukôsz.
- Òn je môłi, wiesołi i… baro robòcy – Môrcën céchòwôł 
pòstac na piôskù. – Na głowie mô kapelusz, w  rãce trzi-
mô môłą latarniã. Nosy przë se téż drzewiany młotk, żebë 
cos na òkrãce naprawic. Czasã mòże nim nawetka ùderzëc 
zgniłégò marénã, żebë nen wzął sã do robòtë. Òglowò kòżdi 
Klabaternik dbô ò swòjã załogã, czej na mòrzu je sztorm 
i nié leno tedë. 

- Pò prôwdze wiele wiész ò Klabaternikach, mòże i z cebie 
bãdze czedës jaczi żeglôrz? Chto wié? – cygnął dali wùja. – 
Terô lepi pòjmë dodóm, bò wiater nama głowë ùrwie! Cot-
ka naszëkòwa dlô cebie swiéżé piekłé rëbë prosto z kùtra. 
Jôdł të czedës taczé szmaczczi? 
- Wùjkù, òstóńmë jesz chwilã. Mie sã baro widzy nen krôj-
malënk, prawie jak z  ksążków, abò jesz lepi. Prôwdzëwi 
sztorm! Kòle nas tegò ni ma widzec! Drësze w szkòle mdą 
mie zôzdroszczëc, mùszã zrobic dlô nich jaczi òdjimk na 
pamiątkã. Zarô, gdze je mój môłi òkrãt… Wejle, wùjkù, 
wòda gò mie pòrwa! 
- Nie jiscë sã, je na nim przecã twój gwôsny Klabaternik – 
próbòwôł pòceszëc smùtnégò knôpa wùja Łukôsz, chòc 
òczë Môrcëna wzérałë smùtno gdzes dalek w mòrze.

Céle ùczbë:
•	 wprowadzenié pòwiôstczi ò Klabaternikù,
•	 bògacenié i rozwijanié słowiznë sparłãczony z mòrzã,
•	 rozwijanié ùmiejãtnoscë czëtaniô tekstu ze zrozmienim,
•	 rozwijanié jãzëkòwëch, mùzycznëch i  rëchòwëch 
ùmiajãtnosców; 

Pòdrobné céle:
Ùczéń...
•	 rozmieje òpòwiedzec, ò czim je pòwiôstka,
•	 céchùje malënk Klabaternika do klasowi galerii ka-
szëbsczich dëchów,

•	 twòrzi dekòracjã do chòreògrafii,
•	 czëtô, gôdô i spiéwô pò kaszëbskù;
Metodë robòtë
kôrbiónka i  zadôwanié pëtaniów, robòta z  tekstã, pla-
sticznô robòta (wëkònanie malënków i  dekòracje do 
chòreògrafii), spiéwanié i tańcowanié, słëchanié
Fòrmë robòtë
indiwidualnô, razã z klasą
Didakticzné materiałë
kómpùter z  głosnikama abò dostãpã do internetu, na-
granié z  szëmã mòrza, rozmajité pamiątczi znad mòrza 
przëniosłé przez szkòlôków z dodomù, kôrtë z pòmòrsczim 
wòjewództwã i  Kaszëbama, tekst òpòwiôdaniô, tôfla, 
òłówczi, nagranié spiéwónczi „Hej, żeglujże, żeglarzu” 
i  tekst ti spiéwczi, mòdri materiôł abò mòdrô bibùła, dwa 
czije, stôré platë CD, gazétë, kartónë, nożiczczi, kléj, farbë

CYG ÙCZBË

1. Szkólny na pòczątkù ùczbë rôczi ùczniów do wëjãcô 
z  taszów przëniosłëch na dzysészé zajmë rozma-
jitëch pamiątków znad mòrza i do pòłożeniô jich na 
łôwkach. Mògą to bëc mùszelczi, magnesë, pòcztowé 
kôrtczi. Pòstãpno włącziwô nagranié szëmiącégò 
mòrza (mòżna tak cos nalezc prosto w  internece) 
i prosy ùczniów ò zamknienié òczów i słëchanié. 

2. Pò czile minutach chãtny szkòlôcë òpòwiôdają ò swòjich 
wrażeniach pò wësłëchanim zwãków mòrza i pòkazëją 
w klase swòje nadmòrsczé pamiątczi (je to czwiczenié 
swòbódny kôrbiónczi).

Mòrsczé pamiątczi przëniosłé na ùczbã przez ùczniów IV klasë 
Spòdleczny Szkòłë w Łubnie.

3. Szkólny pitô szkòłowników, jak sã nazéwô naje mòrze 
i  jaczé place nad Bôłtã znają. Wôrt je w  tim sztóce 
wëzwëskac fizyczną kôrtã pòmòrsczégò wòjewództwa 
i kôrtã Kaszëb w skalë 1:150 000 z bëlno òznaczonyma 
blizama i jinszima placama na sztrądze Bôłtu.

4. Czedë ùczniowie sã wëpòwiedzą, szkólny dôwô 
kòżdémù z nich tekst pòwiôstczi i czëtô gò głosno. 
Szkòlôcë mają za zadanié pòdsztrichnąc w  teksce 
słowa sparłãczoné z mòrzã. 

5. Pò wësłëchanim tekstu i wëdolmaczenim nieznónëch  
słów, szkólny zadôwô pëtania do tekstu:
•	 Chto je bòhaterã (Môrcën i wùja Łukôsz)?
•	 Gdze dzeje sã akcja pòwiôstczi i w  jaczim czasu 
(nad Bôłtã, zëmą)?

•	 Ò czim rozprôwiają ze sobą Môrcën i  jegò wùja 
(o robòce żeglarza i kaszëbsczim Klabaternikù)?

•	 Jak sã kùńczi pòwiôstka (knôp stracył swój drze-
wiany òkrãt)?

6. Szkólny céchùje na tôflë malënk mòrsczich wałów 
i  pò rédze rôczi chãtnëch ùczniów, bë zapiselë kòl 
malënkù pò jednym słowie sparłãczonym z mòrzã, ja-
czé nalezlë w teksce, przë tim sprôwdzô pisënk i mô 
starã, bë jistniczi òstałë zapisóné w nazéwôczu. Pò 
zapisanim słów na tôflë szkólny prosy, by ùczniowie 
nacéchòwelë wałë na westrzódkù kôrtczi w zesziwkù 
i wkół nich zapiselë wërazë z tôflë.

7. Szkólny rôczi ùczniów do nalézeniô w  teksce 
òpisënkù Klabaternika i  pòdsztrichnieniô negò 
òpisënkù òłówkã. Na spòdlim wëjimkù mdą rëchto-
wac malënk Klabaternika i  redagòwac w  zesziwkù 
krótką notatkã ò nim:

Klabaternik to môłi, wiesołi kaszëbsczi dëch òkrãtowi. 
Pòkazywôł sã rzôdkò i  leno w nocë. Òstrzégôł ma-
rénów przed zagróżbą.
Bôczënk: przë leżnoscë kôrbiónczi ò Klabaternikach 
mòżna téż pògadac z  ùczniama abò przeprowadzëc 
quiz ò ôrtach rëbów, jaczé żëją w Bôłce, ò blizach nad 
Bôłtã, ò jinszich mòrsczich dëchach kaszëbsczich 
(Gòskù, Szôlińcu). W taczim przëtrôfkù nôleżi zrëchto-
wac materiałë i scenarniczi na ùczbë na czile gòdzënów 
wiãcy abò realizowac „mòrsczé” zagadnienia rozsze-
rzoné ò nową wiédzã w pòstãpnëch klasach. 

8. W tim placu wôrt bëłobë przëbaczëc z ùczniama znan-
czi dobrégò òpiekùna / drëcha, jaczim prawie je Kla-
baternik i  zapisac je na tôflë: dobri, robòcy, ùtcëwi, 
òdwôżny, òbmëslny. Szkòlôcë mògą jesz dopisac swòje 
ùdbë na znanczi gwôsnégò Klabaternika i  zapisac je 
wkół malënkù pòstacji. Pòstac mòżna tedë pòdpisac: 
„Mój gwôsny Klabaternik je… (dokùńczë zdanié)”.

9. Szkólny pitô szkòłowników ò prôcã żeglarza dôwni 
i  dzys – jak swój wark wëkònywôł przódë, a  jak to 
wëzdrzi terôzka? Wniosczi mòżna zapisac (z młod-
szima ùczniama nacéchòwac) w tôbelce:

Żeglôrz dôwni Żeglôrz dzysô

Miôł kómpas. Mô kómpùter.

Miôł kôrtã na papiorze 
i zdrzôł w gwiôzdë.

Mô elektroniczną kôrtã 
i nawigacjã.

Płiwôł na drzewianym 
òkrãce z żôglama.

Płiwô na mòdernym òkrãce 
nëkónym mòtórama.

10. Pò kôrbiónce ò prôcë żeglarzã i  zebranim wiédzë 
ò Klabaternikù je czas na nôùkã słów i  pòspólné 
twòrzenié chòreògrafii do spiéwónczi: „Hej, żeglujże, 
żeglarzu”.
Bôczënk: mùzyka je do pòbraniô na starnie skarbnica-
kaszubska.pl w zakłôdce Mùltimedia, a pózni Aùdio – 
„Kaszëbsczé karaòke”). Robòtã mòżna pòdzelëc na 
dwie ùczbë: nôpierwi nôùka tekstu, a pózni twòrzenié 
dekòracjów i chòreògrafii. 

11. Do dekòracji nót je przërëchtowac mòdri materiôł abò 
czile rolków mòdri bibùłë, żebë „stwòrzëc” mòrską 
wòdã. Materiôł nôleżi przëmòcowac na dłudżim cziju, 
żebë dwòje szkòlôków mògło nim rëszac w ritm mùzyczi 
i  „twòrzëc” mòrsczé wałë. Na materiale przëczepioné 
mdą òbrôzczi rëbów, zrëchtowóné ze stôrëch platów CD.

Ribczi z platczi wëkònóné przez ùczniów IV klasë Spòdleczny 
Szkòłë w Łubnie. 

12. Ze stôrëch gazétów mòżna wëkònac z  ùczniama 
kapelusze żeglarzów, a  z  kartonu – òkrãtowé kòło 
z kaszëbską faną we westrzódkù. Szkòłownicë mògą 
sã òbléc w biôłé i mòdré ruchna. Czej wszëtczé ele-
mentë dekòracjów mdą zrëchtowóné, tej szkòlôcë 
mògą zacząc czwiczëc tuńc do spiéwónczi. 

Propòzycjô wëstãpù: dwùch ùczniów trzimô czije 
z materiałã (jakno mòrze) i kòlibie nim w ritm mùzyczi 
w lewò i w prawò, a pózni w górã i w dół, a żeglarze 
wëkònëją gestë dopasowóné do tekstu (Dodôwk).

13. Na nôùkã taczégò ùkładu sygnie jedna ùczba. Wôrt 
bëłobë pózni nagrac wëstãp ùczniów abò pòkazac 
gò szkòłowi spòlëznie przë jaczi leżnoscë (np. Dzéń 
Jednotë Kaszëbów, Dzéń Kaszëbsczi). 

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Dodôwk
Żeglôrz

Hej, żeglujże, żeglarzu,
całą nockã pò mòrzu.
Hej, hej, lala la,

całą nockã pò mòrzu.  

Jakże jô móm żeglowac,
czej nadchòdzy cemnô noc.

Hej, hej, lala, la,
czej nadchòdzy cemnô noc.  

Zapôl swiéczkã abò dwie
i przëżegluj tu do mie.
Hej, hej, lala, la,

i przëżegluj tu do mie. 

Czedë bùrzô zriwô sã
i czej wicher żagle rwie.
Hej, hej, lala, la,

i czej wicher żagle rwie.  

Smiałé serce, mòcnô dłóń,
pòkònëją grozną tóń.
Hej, hej, lala, la,

pòkònëją grozną tóń.  

Hej dzéweńkò, słëchôj le,
przëżeglëjã do cebie.
Hej, hej, lala, la,

przëżeglëjã do cebie.  

Terô pòjmë razã w tuńc,
jaż nadéńdze sztormù kùńc.

Hej, hej, lala, la,
jaż nadéńdze sztormù kùńc.

Lëdowô spiéwa, tekst pòchòdzy z: Kaszëbsczé abecadło, twój 
pierszi elemeńtôrz.

Klasa III ze Spòdleczny Szkòłë w Łubnie przedstôwiô scenkã ze spiéwką „Hej, żeglujże, żeglarzu” òb czas Kaszëbsczégò Dnia.

Céle ùczbë:
•	 pòznôwanié i  rozwijanié słowiznë sparłãczony z ka-
szëbską gôdką,

•	 bogacenié wiédzë na temat gôdkarsczich tradicjów 
na Kaszëbach – pòznanié nôzwësków gadëszów i ga-
dëszków, pòznanié pòzwów gôdkarsczich kònkùrsów 
i turniejów,

•	 czwiczenié słëchaniô i rozmieniô,
•	 czwiczenié czëtaniô i  pòprawny wëmòwë kaszëb-
sczich zwãków,

•	 czwiczenié czëtaniô z pòdzélã na role,
•	 czwiczenié kreatiwnégò pisaniô – twòrzenié zôchãcbë 
do ùdzélu w gôdkarsczim kònkùrsu,

Ana Glëszczińskô Klasa VII-VIII spòdleczny szkòłë 
(2 ùczbòwé gòdzënë)

Chto to je plesta 
abò ùczba ò gôdce

•	 czwiczenié gôdaniô (òdpòwiôdanié na pëtania, 
twòrzenié swòbódny wëpòwiescë z  wëzwëskanim 
pòdódëch słowów);

Metodë robòtë
kôrbiónka, òpisywanié òdjimków, robòta z  tekstã (zesa-
dzenié całoscë tekstu z wëjimków), czëtanié z pòdzélã na 
role, twòrzenié wëpòwiescë z  wëzwëskanim pòdónëch 
słów, kreatiwné pisanié – twòrzenié zôchãcbë
Fòrmë robòtë
robòta indiwidualnô i  z  całą klasą, robòta w  karnach 
(czëtanié z pòdzélã na role)

CYG ÙCZBË

Wstãpné ògniwò

1. Szkólny witô sã z  ùczniama i  na interaktiwny tôflë 
wëswietliwô kòlaż òdjimków, a tej zadôwô jima pëtania:

•	 Przëzdrzë sã òdjimkóm i òpiszë, co na nich widzysz? 
(Jô widzã rozmajitëch lëdzy.) 

•	 Co robią lëdze na òdjimkach? (Òni cos gôdają, ple-
stają, kôrbią.)

•	 Co trzimają w rãkach? (Òni trzimią mikrofónë.)
•	 Gdze òni są? (Òni są na binie.)

•	 Jak òni wëzdrzą? (To są starszi i młodszi lëdze, òblokłi 
w regionalné ruchna.)

•	 Co jesz dô sã tam dozdrzec? (Tam je widzec jezoro, 
drzewa.)

•	 Jak mëslisz, z jaczi lëżnoscë ti lëdze wëstãpiwają na 
binie? Kògùm òni są? (Òni są artistama, bierzą ùdzél 
w jaczims festiwalu, kònkùrsu, turnieju.) 

•	 Jaczé wseczëca jima towarzą? (Jedny są pòwôżny, 
jiny sã smieją.)

Zdrzódło: https://www.facebook.com/dk.wiele

2. Szkólny tłómaczi, że na òdjimkach 
je widzec lëdzy, jaczi bierzą ùdzél 
w Wielewsczim Turnieju dlô Ga-
dëszów. Òpòwiôdô, chto to je 
gôdkôrz i czim sã zajimô. Pòdôwô 
téż nôzwëska pôrã znónëch ka-
szëbsczich plestów. Wôrt przë 
tim pòkazac w  klase òdjimczi 
gôdkarzów. 
Bôczënk: wôrt w  tim placu do-
dac, że jinszim kaszëbsczim 
kònkùrsã sparłãczonym z  gôd-
ką je Kònkùrs Gadëszów miona 
Józefa Brusczégò w  Lëpińcach. 
Mòżna téż òpòwiedzec ùcznióm 
ò òglowòpòlsczich rozegracjach 
sparłãczonëch z  gôdką np. Sa-
bałowëch Bajaniach w Bùkòwinie 
Tatrzańsczi.

3. Szkólny pòdôwô temat zajmów, 
jaczi ùczniowie wpisëją do ze-
sziwków.

Platczi z gôdkama z rozmajitëch strón.

Spòdlowé ògniwò

4. Na spòdlim tegò, ò czim donëchczas bëła gôdka, 
ùczniowie zbiérają słowiznã sparłãczoną z  tematã. 
Szkólny mòże wëzwëskac szpòrtowny malënk z Bëtkã 
i Aną, kôrbiącëch ò tim, co to są „kaszëbsczé gatczi”.
Z jaczima słowama parłãczi sã cë hasło „gôdka”? 
Czemù na tim malënkù Bëtk miôł jiwer ze znaczenim 
słowa „gatczi”?
Wëbierzë z  pòdónégò zestôwkù pasowné słowa 
i wpiszë je do asocjogramù.

Klucz òdpòwiesców do asocjogramù: plestac, pòdkôrbiac, 
plesta, gôdkôrz, dr Józef Brusczi, bina, ks. Róman 
Skwiercz, gãbnô lëteratura, szpòrt, przekãsny, smiôc sã. 
Bôczënk: ùczniowie mòglë bë téż pòdac jiné òdpòwiescë, 
jeżlë bë bëlë w sztãdze ùdokaznic swój wëbiér (np. spie-
wac – plesta czasã spiéwô na binie, pisac – gôdkã czasã 
trzeba zapisac, pòwôżné – gôdczi biwają téż pòwôżné, 
łgôrz – tak ò se gôdôł Jarosz Derdowsczi, jeden z patró-
nów wielewsczégò turnieju).
5. Szkólny wëpisëje na tôflë kluczowé słowa. Na jich 
spòdlim ùczniowie próbùją wëzgadnąc, ò czim mdze 
pòwiôstka, z  jaką za sztót mdą mielë do ùczinkù. 
Na gwës môta w pamiãcë jaczé smiészné familiowé 
òpòwiôstczi. Mòżna z nich stwòrzëc gôdkã, tak jak to 
zrobiła Agata. Równak na tôflë widzyta leno pôrã słów 
z ti historii. Jak mëslita, co tam sã mògło wëdarzëc?

stark, robòta, kara, wczasë, anielsczi jãzëk, gnój, 
agroturistika, Anielczik

Mòżna to zadanié wëkònac na dwa spòsobë: chãtny 
ùczéń twòrzi sóm swòjã wëpòwiesc wëzwëskùjącë 
pòdóné słowa abò pôrã ùczniów za régą bùdëje zdania 
tak, żebë zrëchtowac spójną òpòwiesc.
6. Ùczniowie pòznôwają aùtorską gôdkã, stwòrzoną 
przez ùczennicã spòdleczny szkòłë. Szkólny dzeli 
ùczniów na karna i  dôwô rozcãté dzéle całi gôdczi 
dlô kòżdégò z karnów.
Za sztót dowiéta sã, jak te słowa wëzwëskała aùtorka 
w swòji òpòwiescë. Mómë równak malinczi jiwer, bò 
gôdka Agatë zdëbło sã rozsëpała. Wajim zadanim 
je pòmëslëc, co tam za régą sã wëdarzëło i ùstawic 
wëjimczi z ti historii wpisëjącë pasowné numrë òd 1 
do 7 w mòdré kwadratë.

Wiéta wa co? Nen turista ni miôł wiele pieniãdzy 
i  òn sã spitôł, czë mógłbë dostac jaką zniżkã. 
Stark sã zgòdzył, leno pòd warënkã, że Anielczik 
mù bãdze pòmôgôł na gòspòdarstwie. Nen turista 
òstôł ù naju jeden tidzéń, bò dłëżi nie wëtrzimôł. 

Mój stark mô agroturistikã i  wiele turistów do 
naju przëjéżdżô, òsoblëwie zeza grańcë. Słëchôj-
ta, przed tidzéniã do naju przëlecôł Anielczik na 
wczasë. Szukôł òn placu, gdze bë mógł na ten 
czas zamieszkac. Tak sã złożëło, że trafił òn do 
mòjégò starka na wies.

Anielskô przigòda mòjégò starka

Mój stark rzekł tak:
- Wez te widłë i  jidzkôj do òbòrë, tam zbierz nen 
gnój do kùpë, bò sã baro wiele ùzbiérało.
Na to ten Anielczik:
- What?
- Òd kònia i òd krowë – rzekł stark.
Pò minie turistë mòżna bëło widzec, że nick nie 
zrozmiôł. Tej stark kąsk mù rãkama pòkôzôł, ò co 
mù jidze.

Jô wama òpòwiém, co mój stark wëstwôrzôł z  tim 
biédnym turistą. A, jesz jedno… Zanim zacznã, 
mùszã zarô rzec, że mój stark nie rozmieje ani słowa 
pò anielskù. Jô so ùdbała chòc pôrã słów flot gò 
naùczëc, żebë wstëdu nie bëło. To, co sã dzało przez 
nen tidzéń, to béł jeden wiôldżi cyrk. Ale nôlepszé 
bëło to, jak Anielczik mùszôł wëwalac gnój.

Wa nie ùwierzita, co nen turista zrobił! Słëchôjta, 
òn wzął klucze òd aùtoła i  pòdjachôł najim nowim 
passatã pòd òbòrã, tej òn zaczął nen gnój pakòwac 
do bagażnika. Tej mój stark nie wëtrzimôł i wrzasnął:
- Jezës, Marija, Józefie swiãti! Cëż të narobił? 
Niech ce klinë!
Wa nie chceta wiedzec, jak mòja starka wëzdrzała. 
Òd tegò czasu jô wiãcy mòjégò starka anielsczégò 
nie ùczëła.

Czej cëzyńc zebrôł gnój do kùpë, tej mój stark dodôł:
- Terô wez te widłë i wrzuc nen gnój na karã.
Pò biédnym chłopie bëło widzec, że nié wszëtkò 
mù richtich pasowało, tej sã ùgwësnił:
- To the car?!
Stark stanowczo òdpòwiedzôł:
- Jo, tam na tã karã to wrzuc.

Aùtorką gôdczi je Agata Wantoch-Rekòwskô z  Lëpińc. Gôd-
ka òsta nôdgrodzonô òb czas „III Konkursu Gawędziarskie-
go im. Józefa Bruskiego w Lipnicy” i òpùblikòwónô w Stegnie  
(nr 1/2020, s. 30-31), dodôwkù do cządnika Pomerania.

Całi tekst gôdczi: Anielskô przigòda mòjégò starka
Mój stark mô agroturistikã i wiele turistów do naju przëjéż-
dżô, òsoblëwie zeza grańcë. Słëchôjta, przed tidzéniã do 
naju przëlecôł Anielczik na wczasë. Szukôł òn placu, gdze 
bë mógł na ten czas zamieszkac. Tak sã złożëło, że trafił 
òn do mòjégò starka na wies.
Wiéta wa co? Nen turista ni miôł wiele pieniãdzy i òn sã 

spitôł, czë mógłbë dostac jaką zniżkã. Stark sã zgòdzył, 
leno pòd warënkã, że Anielczik mù bãdze pòmôgôł na 
gòspòdarstwie. Nen turista òstôł ù naju jeden tidzéń, bò 
dłëżi nie wëtrzimôł.
Jô wama òpòwiém, co mój stark wëstwôrzôł z tim 

biédnym turistą. A, jesz jedno… Zanim zacznã, mùszã 
zarô rzec, że mój stark nie rozmieje ani słowa pò anielskù. 
Jô so ùdbała chòc pôrã słów flot gò naùczëc, żebë wstëdu 
nie bëło. To, co sã dzało przez nen tidzéń, to béł jeden 
wiôldżi cyrk. Ale nôlepszé bëło to, jak Anielczik mùszôł 
wëwalac gnój.
Mój stark rzekł tak:
- Wez te widłë i jidzkôj do òbòrë, tam zbierz nen gnój do 
kùpë, bò sã baro wiele ùzbiérało.
Na to ten Anielczik:
- What?
- Òd kònia i òd krowë – rzekł stark.
Pò minie turistë mòżna bëło widzec, że nick nie zroz-

miôł. Tej stark kąsk mù rãkama pòkôzôł, ò co mù jidze.
Czej cëzyńc zebrôł gnój do kùpë, tej mój stark dodôł:

- Terô wez te widłë i wrzuc nen gnój na karã.
Pò biédnym chłopie bëło widzec, że nié wszëtkò mù 

richtich pasowało, tej sã ùgwësnił:
- To the car?!
Stark stanowczo òdpòwiedzôł:
- Jo, tam na tã karã to wrzuc.
Wa nie ùwierzita, co nen turista zrobił! Słëchôjta, òn 

wzął klucze òd aùtoła i  pòdjachôł najim nowim passatã 
pòd òbòrã, tej òn zaczął nen gnój pakòwac do bagażnika. 
Tej mój stark nie wëtrzimôł i wrzasnął:
- Jezës, Marija, Józefie swiãti! Cëż të narobił? Niech ce klinë!
Wa nie chceta wiedzec, jak mòja starka wëzdrzała. Òd 

tegò czasu jô wiãcy mòjégò starka anielsczégò nie ùczëła.
7. Szkólny rôczi ùczniów do dalszi wespółrobòtë 
w  karnach, a  zadanim szkòlôków je czëtanié gôdczi 
z pòdzélã na role. Szkólny òb czas czëtaniô chòdzy 
pò salë i  spisywô wërazë, w  jaczich pòjawiłë sã fele 
w wëmòwie. Pózni zapisywô ne słowa na tôflë i pro-
sy chãtnëch ùczniów ò jich głosné przeczëtanié. Pò 
czwiczenim z wëmòwą szkólny sprôwdzô z ùczniama 
pòprawnosc pònumrowaniô wëjimków gôdczi.

8. Szkólny pòkazywô logò Wielewsczégò Turnieju dlô 
Gadëszów (òdjimk na projektorze abò wëdrëkòwóną 
grafikã). Pòdczorchiwô, że wôrt je sã wëbrac na tegò 
ôrtu rozegracjã i  pòsłëchac, jak plestają gôdkarze 
abò téż samémù wząc ùdzél. 
Terô jô bë chcôł, żebë wa spróbòwa dopisac 
wëpòwiescë plestów z  logò kònkùrsu we Wie-
lim. Ò czim òni so pòwiôdają? Mòżeta wëzwëskac 
słowiznã, jaką jesta dzysô pòznała. Mòże to bëc 
zôchãcba do ùdzélu w turnieju, a mòże to bëc co 
jinszégò, co sã wama z gôdkama parłãczi, np. pla-
kat, reklama, ògłoszenié w  gazéce. Swòje tekstë 
wpiszta w  blónczi i  przëklejta je pòd dzysészim 
tematã w zesziwkù.  Mój bédënk wëzdrzi tak:

9. Szkólny dôwô kòżdémù szkòłownikòwi kòpiã z blóna-
ma do wëcãcô i logò Turnieju (Dodôwk), a pòstãpno 
pòmôgô w twòrzenim wëpòwiesców. Brëkòwné sło-
wa i zwrotë zapisywô na tôflë.

Dodôwk
t

Kùńcowé ògniwò
10. Na kùńc zajmów kòżdi ùczéń prezentëje swòje logò 
z wëpòwiescama w blónach przed klasą. Pózni prôce 
bãdą wëwieszoné na klasowi gazétce pòswiãcony 
kaszëbsczi gôdce.

Ana Glëszczińskô
germanistka, diplomòwónô szkólnô niemiecczégò 
i kaszëbsczégò jãzëka w Zrzeszë Szkòłów w Lëpiń-
cach, recytatorka i gadëszka, aùtorka ksążków dlô 
dzecy ò przigòdach ricerza Bëtka.Òdjimczi w scenarnikù òstałë ùprzëstãpnioné dzãka żëczlëwòce 

Dodomù Kùlturë miona Jarosza Derdowsczégò we Wielim.

Zôpùstną wiesołosc narôz przëriwô tzw. Pòpiélc (Pòpielcowô Strzoda) – zaczinający czas zwëkòwégò, bezmiãsnégò pòstu, 
jaczi je dokładno przestrzégóny przez Kaszëbów. Nen czas wëapartniwô sã téż swòją òbëczajnotą. Zaczinô sã òd zwëkù 
pòsëpiwaniô głów pòpiołã. Je wiara, że nen pòpiół chróni głowã człowieka òd bólu bez całi rok. Przódë starszi lëdze na 
całi pòst zakriwelë zdrzadła i chòwelë do miechów wszëtczé mùzyczné instrumentë. Tedë wszëtcë wiedzelë, że to kùńc 
mùzyczi, tuńców a zabawë. Na znankã nadchôdającégò Wiôldżégò Pòstu, we wtorkòwi wieczór przed Pòpielcã piekło sã 
w pòpiele òsoblëwi plińc z resztków casta pò zôpùstnëch pùrclach. Gôdelë na nã pieczëznã pòpielnik (pôłniowé Kaszëbë).
Czedës pòstny cząd rozcygôł sã nawetka na pierszé jastrowé swiãto*. Jesz w zôpùstny wtórk, a nôdali w Pòpielcową 
Strzodã, gbùrczi mëłë a pùcowałë z tłuszczu wszëtczé statczi (grôpë czë panewczi). W zapùstë szmórowało sã abò piekło 
na nich miãso. Statczi téż sã zwëkòwò chòwało. Panewczi wiészało sã w kòminie, a nawetka czasã wërzucało za płot. Wëcy-
gało sã je dopiérze na Jastrë. 
Tekst òstôł napisóny na spòdlim ksążczi Longina Malicczégò Rok obrzędowy na Kaszubach.
* Ò nym zwëkù pisze nawetka ksądz Perszón w dokazu Na Jastrë.

Zuzana Glëszczińskô, Aleksander Dułôk,
Kònrôd Kòwalsczi

Pòstny cząd

Zuzana Glëszczińskô
latosô maturzistka, recytatorka i aùtorka tekstów. 
Lubi pùjczi, ksążczi i nôùkã cëzëch jãzëków.
Aleksander Dułôk
szkòłownik gduńsczégò Liceùm nr 3, spòlëznowi 
dzejôrz i lubòtnik kaszëbsczi historii.
Kònrôd Kòwalsczi
spòlëznowi dzejôrz, maturzista, gduńczón,  
(za sztërk) technik infòrmatik.

Czwiczenié 1 
Przëczëtôj tekst i òdpòwiédz na pëtania.
1) Jaczim zwëkã zaczinô sã pòst?

A. Zakriwanim zdrzadeł.
B. Mëcym statków.
C. Pòsëpiwanim głów pòpiołã.

2) Co sã piekło w pòpiele na znankã nadchôdającégò 
Wiôldżégò Pòstu?
A. Zôpùstné pùrcle.
B. Pòpielnik.
C. Miãso.

3) Co to je Pòpiélc?
A. Pòpielcowô Strzoda.
B. Zôczątk zôpùstów.
C. Tak sã jinaczi gôdô na bezmiãsny pòst.

4) Jaczé, wedle wierzeniów, włôscëwòscë mô pòpiół?
A. Òczëszcziwô z grzéchów.
B. Ùzdrôwiô lëdzy.
C. Chróni głowã òd bólu na całi rok.

Pòprawné òdpòwiedzë: 1C, 2B, 3A, 4C

Czwiczenié 3 
Spëtôj sã drëchów, rodzëców, ómë, ópë, brata abò so-
strë, co òni jedzą w Pòpielcową Strzodã i dnie nakôzóné 
do pòszczeniô. Zapiszë nazwë ti jôdë.
Czwiczenié 4 
Z czim parłãczisz Wiôldżi Pòst? Jaczé są wiôlgòpòstné 
zwëczi w twòji rodzënie? Pòmëslë ò tim i nacéchùj ma-
lënk, na chtërnym je twòja rodzëna òb czas Wiôldżégò 
Pòstù. Òpiszë gò przed całą klasą.
Tekst je bédënkã na ùczbã sparłãczoną z wiôlgòpòstnym 
cządã, jaczi òstôł przërëchtowóny przez ùczestników 
kùrsu ònline „Kaszëbsczi dlô maturańtów”. Zajmë prowa-
dzy Matéùsz Klebba z Miesczégò Dodomù Kùlturë w Rëmi. 

Czwiczenié 2
1. Rozpòczinô Wiôldżi Pòst. (Pòpielcowô 
Strzoda)

2. Kùńczi sã we wtórk przed Pòpielcową 
Strzodą. (karnawał)

3. Co zwëkòwò nôleżi zjesc w Tłësti  
Czwiôrtk? (pùrcla)

4. Pòstné pôłnié ze sledzã. (pùlczi)
5. Na swiãtégò Jopa gdowë i ... proszą ò 
dobrégò chłopa. (dzéwczãta)

6. Jastrowé zwierzãta, dlô jaczich kaszëb-
sczé dzecë rëchtują gniôzdka. (trusë)

7. Robi sã z nich pòstną zupã. (brzôd)
8. Słowiańsczi bòżk, òd jaczégò wzãła sã 
pòzwa Jastrë. (Jastrzëbóg)

9. Na swiãtégò... , zëma jidze do mòrza. 
(Grzegòrza)
Hasło: Kaszëbskô pòzwa na Wiôldżi 
Piątk – Płaczëbóg.

ÙDBA NA ÙCZBã


